
Episode.1

阿勁揸住本書，輕嘆，心諗：「人會勤練好學，一切全因工作。」
 
Rex睇住塊Memo板，又輕嘆，心諗：「人會上上落落，一切全因工作。」
 
Cable睇住個麵包架，考慮緊究竟食五個半既腸仔包定七蚊既長腸包好既時候，暗嘆：「人何解要咁
度，一切全因工作。」
 
多士對住部電腦，睇住封email，表面寬容，心裡粗口橫飛，再輕嘆：「人點解要揹鑊？一切全因工
作。」Rex伸個頭出0黎：「你多屎嘛。」
 
火仔對住一個無人回應既MSN視窗，暗悲，說：「人點解咁涼薄，一切全因工作。」
 
Peter在後行吹出一縷輕煙，說：「人要生活快樂，一切全憑工作。」火仔攤出手板，說：「係喎，
包純萬盛惠50蚊，唔該。」
 
生活，就是百份百工作……

Episode.2

3號房，係小職員通常開會既地方，房就四四方方，架生就一張長檯八張凳咁多多，門口無窗，係入
面做乜都唔知，幾好架。唔係話小職員唔可以係其他房開會，只不過係大家都相信一件事，就係無咁
大個title，唔好開咁大間房……係辦公室既禮貌。3號房既姿態，就正正適合呢d高就一定唔係高，低
又低唔晒，但又決定唔到d乜既小職員去開會。
 
此刻，有幾個小職員係3號房走出0黎。火仔就係其中一人。睇見火仔個衰樣，就知呢個會無好0野。
 
火仔一行埋位，第一句就講：「又改啦，個Plan。」
 
坐佢隔離既阿勁，慢條斯理：「我明啦，都慣架啦。」跟住又拎返轉個頭，望返住個Mon，繼續做0
野。
 
火仔望住無再回應既阿勁一陣，阿勁繼續無回應，心諗：阿勁你好波，多謝晒你既回應喎。
 
無乜癮，火仔走去茶水間斟杯水，途經阿Rex個位。
 
火仔一見到阿Rex，又呻：「班八婆又要改0野啦！」
 
「我明丫。」阿Rex0個副明白晒一切既死人樣，令火仔諗起某個牌子既傷風葯廣告。
 
火仔火氣未消，連珠炮發：「一早講好晒，Plan好晒0架啦，班八婆之前都仲話好，拍晒手咁，轉個
頭，又話改。」
 
阿Rex氣定神閒：反問：「咁你係唔係真係Plan好晒先？又有無企係人地0個邊諗下先？」
 
「有啦，緊係有啦，個Prjoect一開始我已經叉隻腳埋去，跟足0架。」
 
阿Rex唔信咁款：「無理由0既，你跟足，你Plan好，無理由又要改0既。 」
 
眼見阿Rex好似唔係好明，都唔想多吹，繼續走去茶水間。
 
火仔回程既時候，見到多士，又呻：「上次話要搞0個個Project，又要改啦，班八婆真係唔諗0野0
架！」
 
多士嘆氣：「我明丫，我都成日中招。」
 
「係啦…」正當火仔想開火，多士問：「咪住，有無鑊氣先？」
 
一盆冷水照頭淋，火仔即刻無晒癮：「有呀，攻到上天台添呀。」
 
火仔狗UP，多士都露出一副好害怕既樣，火仔諗佢真係揹鑊揹到傻0左。
 
返埋位，飲完杯水，咁0岩Peter行過，佢問火仔：「喂，煲煙or
not？」火仔示意ok，兩條友就走0左落街。



 
一點煙，火仔就呻：「上次講0個個Project，班八婆又玩0野，又要改啦。你明唔明呀？真係好很煩
呀！」
 
Peter二話不說，只係立即吐出一句：「表佢亞嫂。」
 
「正福娃！」
 
兩人又繼續扯啖深0既。
 
如果我真係明白你，身同感受，我又何需同你講太多？講太多，只係我明白你既處境，但唔明白你既
感受。

Episode.3

對於返工食早餐呢家0野，人人都有唔同既睇法，同做法。
 
有人會唔食，有人會早d起身係屋企食，有人會因為希望訓到最盡而買個麵包係返工途中食，有人會
買晒腸粉炒麵蘿白糕大鑼大鼓起晒壇咁食，甚至有d
Cheap精會乜都唔準備大搖大擺咁先返公司問同事拎半份早餐食。
 
而Rex呢？佢會早d出門口，係公司附近既茶餐廳，食個早餐嘆份報紙先返工。點解佢會咁做？Rex
既原因，就係希望佢返工比老細指指點點之前，做一次老細先。希望係佢笑臉迎人之前，有人向佢笑
先。
 
打開報紙，嗯…
 
政府辣招遏炒風…個名成個橋底辣椒炒蟹咁0既？應該係時候諗諗點調動自己既財富，郁手啦。時機
一過，又係得個望字。
 
昂山素姬母子團聚…記得打電話同亞媽講今晚返屋企食飯先。
 
@Facebook.com，將會令Facebook成為通訊霸主…嗯……睇到呢到，Rex放低報紙，拎起部
I-Phone， 開個Facebook App，但又無做乜，發呆。
 
曾幾何時，無社交網絡呢回事，Internet慢到爆既時候，Rex依然毫無放棄咁係網上搵一個人，但今
日，3G都就0黎都叫落後，社交網絡幾十種既時間，呢個人，竟然唔係自己Facebook friend list
上面。
 
中國人有句說話，凡事不可強求，Rex突然有d領悟…緣份呢家0野，太過強求，就會變成一無所有。
 
耳筒同音樂，永遠都係非常識得攞境同贈興既物品，Eason既綿綿，0岩0岩Play緊…心情唔0岩，飛
。
 
成魔之路？決定係香港生活已經係成魔之路，心情唔0岩，飛。
 
假想敵？未返工就要諗起我老細，心情唔0岩，飛。
 
為何她會離開你？又攞境？飛！
 
沙龍？部相機都收埋左九世啦，飛！
 
半夜情？真係小個耳筒喇叭，飛！
 
舌尖紋了瑪利亞？我識d人舌尖紋了你亞媽，飛。
 
適量運動與均衡飲食？多謝晒喎…飛！
 
始終一天？始終一天，我會炒我老闆，可惜未得住，飛。



 
14天？個project 條deadline 得返3天…飛。
 
是但，求其，無所謂…嗯，0岩feel啦，連續飛0左10首歌，終於搵到首0岩feel
0既，繼續睇報紙，財經版。
 
Rex又諗起，幾時開始咁鍾意睇財版？其實自己鍾意睇體育同娛樂版多d…….但好似係有限時早餐時
間，盡快睇晒份財經版著數喎。
 
成為其他人既責任開始，理智就開始完全勝過感情…
 
 「喂，亞Rex，我撘檯。」Peter問都唔問，就坐左落0黎 ：「早餐B丫唔該！快」仲叫即刻叫埋添。
 
亞Rex除左對耳筒： 「好心你早小小啦，遲早啃死你。」
 
對於Peter，早餐，可能係唔想自己搞，但知道又要食，就拿拿林搵個方法搞掂佢。
 
Rex既耳筒，已經播緊另一首歌。
 
理智勝過感情，所以你揀一首合適現既歌聽，咁如果你無用理智去揀歌，咁random既下一首歌，能
代表你的感情嗎？
 
I wrote this song
It’s not too long
Cause I’m thinking about you
 
I wrote this song
Maybe I’m wrong
to be called all about you
 
I don’t know what you think about me
Maybe you think nothing at all
But,maybe you could just lie to me
We could be in love, you see
 
Let’s sing a long song
that not too long
It’s when I think about you then I hear song
and you can sing alone
Maybe if you won’t want to
Cause baby i wrote,i wrote this for you
 
In every way, you mean more to me
then you love more
Girl, I do my best to show these words are true
And if you like to make a song in the perfect
harmony with me



 
I find the greatest words to sing
so we could write our own romantic thing………

Episode.4

火仔，一個低級職員，但佢坐個位，就一d都唔低級。
 
背脊係落地玻璃，望住碼頭，有個海景，佢既view，真係有好多老細恨都恨唔0黎，加上坐係角落頭
，基本上佢做乜都無人知，呢個確係得天獨厚，實為打公仔既上上之選。
 
唯一最唔好0既地方，就坐係佢對面0既，唔係靚女，但一位叫阿勁既仁兄。
 
阿勁個樣，正正常常，某d角度睇，你仲會覺得佢ok添，但佢既行為，就神神化化。
 
睇書，可以話係阿勁既最大興趣，神化，亦都係對阿勁最好既形容。由星座玄學到歴史文化，乜鬼都
睇，真係唔知佢真正興趣係乜，可能興趣，就係睇咯。
 
近排，有d奇怪既事發生……
 
火仔通常都比阿勁早返，今朝，阿勁一埋到位，就同火仔講：「火仔，早晨。」之後又對住火仔後面
講：「伯伯，早晨。」
 
伯伯，早晨？火仔望一望後面，無0野喎。算啦，唔好理阿勁，佢一向都神神化化。
 
咁一路繼續做，做到六點幾，火仔就準備放工，起身走，阿勁就同佢講：「火仔，再見。」之後又對
住火仔後面講：「伯伯，再見。」
 
火仔又望一望後面，心諗，唔好理條友，神神化化。但呢個神神化化，一直維持兩三日，火仔，越來
越唔舒服…
 
今日食完Lunch返0黎，火仔見到阿勁睇緊一d有關於靈魂學既書。
 
靈魂學，伯伯，背面？突然間，好多聯想，出現係火仔腦海…唔通阿勁睇到d污jo
0野？成個晏晝，火仔都好唔舒服…
 
到六點幾，火仔準備走，阿勁就好羡慕講句：「火仔，你就好啦，成日都可以同伯伯一齊走。」
 
火仔終於忍唔住，燥燥地：「乜叉0野伯伯呀？你UP乜春呀?」
 
阿勁：「火仔，你成日可以跟住太陽伯伯收工既時間收工，真係好…」
 
「沼你個佬！」
 
工作，就是日出而作，日入而不息。

Episode.5

MSN，係一個非常有用既工具，佢除左方便大家溝通之外，仲可以令大家知道同事既是日心情與狀
態，睇下佢今日惹唔惹得。
 
睇下以下既例子。
 
人事部既May姐，係個status寫：佢地痴孖筋架！
 
你見到咁status，就知道今日唔係claim單既好日子。
 
無錯，MSN，確係一個負能量指數與取向收集地。
 
而今日，12月28號，大家既負能量取向，都非常一致。你睇下以下既status………
 
火仔：火仔 ~ I don’t wanna say！返工！我想去搵周公旅行！
 
Cable：有線呻吟 ~ 你教我如何利用這沒有靈魂的軀殼去完成接著的工作？
 
Rex：Rex – OH MY GOD！想吞POP！
 
市場部 Margret：Margret – I will not do anything today. Approved by Margret already.
 
創作部 Ellen：艾倫 ^^ I don't care ! I wanna leave !
 
Peter ：小飛俠 - 政府欠我一日假！還我假期 ！
 
你睇以上呢六條友既status，就知道今日大家幾咁唔想返工。
 
好唔容易挨到 Lunch，一大班人食飯，火仔同Peter講：「今日一定要Sharp走！」
 
Peter個樣顯得驚訝：「你無野呀？Sharp走！今日要偷走呀！」
 
Rex：「Peter你就得。」「邊個今日唔Sharp走正契弟呀！」
 
哇，大佬，唔Sharp走0者，洗唔洗做契弟呀？但大家都連聲和議，齊齊叫好，大家都真係非常唔理
性地唔想返工。
 
MSN Chartroom
 
 
火仔 ~ I don’t wanna say！返工！我想去搵周公旅行！
借東西之小矮人，創戰紀，都好似好好睇喎。
 
艾倫 ^^ I don't care ! I wanna leave ! 
但借野之矮人好似有d悶喎，創戰又too old school……..prefer Henry Potter more.



 
 
Margret – I will not do anything today. Approved by Margret already.
I support borrow thing short man, seem interesting!
 
 
Rex – OH MY GOD！想吞POP！
borrow thing short man interesting？你唔係話會計部條矮仔 Ken
呀?佢好鍾意問你借野架喎~佢好interesting？
 
 
Margret – I will not do anything today. Approved by Margret already.
YOU EAT SHIT.
 
 
有線呻吟 ~ 你教我如何利用這沒有靈魂的軀殼去完成接著的工作？
喂，話時話，下星期一份 presentation點先？
 
突然間，有線呻吟(亞Cable) 二話不說比人踢左出Chartroom，好殘忍。
 
連一向都算勤力既亞勁，今日都無做野，自己睇書。
 
火仔八卦問：「亞勁，睇緊乜？」
 
亞勁：「哲學。」
 
火仔：「哇，咁深奧0既，Up乜春0架？」
 
亞勁：「我依家睇緊0既，係有關於時間。假設如果人係浩瀚既宇宙，乜都無，見落太陽但係無日出
日落，時間代表乜？一個無前進既空間，需要時間嗎？咁呢個係宇宙既人同埋係地球既人，時間既長
短係唔係一樣？一樣都係二十四小時。」
 
火仔聽完，一頭霧水R晒頭，但佢講：「我24到27號，放左3日半假，嘭一聲就過左，但28到31號呢
3日半，真係過到好似想死咁……個太空人係太空無野做一定悶粉到嘔啦！同我地過既時間一定唔同
啦！」
 
亞勁聽完都打個突，原來火仔份人咁有深道，佢解釋時間長短係有唔同既道理。

Episode.6

老細拎住份presentation ，猛咁拎頭，問：「Dos，你究竟知唔知我想要乜呀？」
 
挑，你知自己想要乜咩？多士心裡猛挑，不過仲係好好態度咁講：「或者我仲未present得好好，等
我返去再度度。」多士拎起份presentation，就走。
 
返到埋位個pat都未痴落張凳，電話又響，見到來電顯視係Account
既Fion嬏，加上臨近月尾，一定無好0野…
 
多士吸一啖氣，提升自己既士氣，拎起電話：「喂，Fion姐，咁錯盪呀？」
 
多士心講：你比我條數又錯啦！
Fion 嬏：「你比我條數又錯啦！」
 
妖，無新意，不過，多士當然唔會講出口啦，又係態度好好咁講：「好好，我Check Check。」
 
Fion嬏勞勞氣氣：「你係Check先好呀。」啪一聲收左線。
 
Fion嬏，我知你埋數係好忙好煩係要Gather十幾廿個
parties既information，之但係，其實我都好忙0架喎…你可唔可以體諒下我，唔好咁勞氣呢？
 
又或者，下次我可唔可以勞氣返你：「Fion嬏嬏，關九我事，你自己Check啦！」
 
Fion嬏壇0野都係唔好理住，搞左老細鑊0野先。
 
打開個powerpoint，多士一臉無奈。
 
Business Development 個亞姐又話將d
0野盡量簡短，如果唔係出到去，好難同人講，但係老細又要將d流程寫晒出0黎……老細，其實你唔
知道個presentation個objective係用0黎傾partnership，唔係operation
menu？你知唔你咁樣左改右改，我好難同BD亞姐交代？兩位大人，你地可唔可以傾掂數先，先搞
我呢d小人物？
 
呢d心底話，多士當然永遠都係放係心…講出0黎，可以改變到d乜？咪傻啦…
 
老細要改，多士都真係無辦法，但一路改，一路妖，最終，改到份0野…老細應該滿意，但其實自己
好唔滿意。
 
算啦，食君之祿，擔君之憂；受人錢財，與人消災。
 
就係咁，又一朝。
 
Lunch，多士同火仔 Peter一齊食。
 
火仔：「喂，多士，你份present搞掂未？我亞姐催生晒，煩銀到癲呀。」



 
多士：「差唔多啦，過埋我老細0個關就得。」
 
火仔：「哦，咁即係今日都唔會有。」
 
多士：「你明白就最好。」
 
轉頭，多士問Peter：「喂，上個月條數，你比我0個時Check清楚未？Fion嬏又問我啦。」
 
Peter：「我大佬有條數比佢0架，你叫條肥膠婆自己Check啦，關你九事咩。」
 
多士：「你明白就最好。」
 
講講下，餐茶送上。
 
火仔飲啖奶茶，講：「哇，乜事，今日杯奶茶咁鞋0既？」
 
多士講：「今日杯茶一定無露過啦。」平時唔見多士反應咁快。
 
火仔：「咩叫露呀？」
 
多士：「即係用個好密既網，去隔d茶幾次，咁鞋口既渣就會隔走晒，絲襪奶茶係其中既表表者。」
 
Peter：「哇，多士，有d料喎。」
 
多士好鬼醒神：「當然，有一段時間我做過茶檔，人人都讚我沖杯茶好飲。」
 
但呢個醒神樣，維持左一陣，又變得無0黎神氣……從前，成功感呢種感覺，唔難有，只要用心沖好
杯奶茶，就擁有……點解今時今日，自己比從前用心多十倍，但一d成功感都無？

Episode.7

8點9。
 
火仔同Peter一出行人隧道，就點住口煙，同時望住Cable行入麵包鋪。
 
Peter擔住口煙，問：「Cable條友朝朝食腸仔包，唔悶既咩？」
 
火仔指一指麵包鋪：「我話Cable想溝女多過想食腸仔包…」跟住，見到Cable係麵包架前揀來揀去
又反來反去，煎牛扒咁樣，見到一個女仔走埋收銀處，Cable先拿拿林夾起個麵包比錢。
 
「拿！我都話架啦！」火仔得戚到丫。
 
「係喎！呢D微絲細眼野真係唔夠你叻！」當然，同樣賤格既Peter，只係諗緊點樣係公司唱Cable食
麵包妹。
 
「屈Cable食早餐！」火仔講。
 
「早餐？屈佢請食全餐啦！」Peter又講。
 
「全餐？早晨全餐呀？」
 
「凌晨全餐好D喎…嘻嘻嘻…」兩條友既死賤樣，正常人都真係想煎佢地兩巴。
 
究竟Cable係唔係真係想溝女？Cable自己都唔係好知…不過佢確係好鍾意見到呢個麵包妹…暫且叫佢
麵包妹…點解？因為麵包妹每日都笑得好開心，好幸福，係返到公司食屎之前見到呢D笑容，係會開
心D。
 
之但係……
 
事隔三日。
 
9點，公司門口，Cable拎住袋腸粉。
 
「哇，Cable，乜你今朝唔食腸仔包呀？」Peter一臉驚奇。
 
「喂，Cable 你好病喎，腸粉同腸仔包兩樣野0黎架喎，咩呀，唔見左麵包妹呀？」火仔無心插柳。
 
偏偏一矢中的，Cable窒左一窒，講：「乜食腸粉唔得0架咩？」確實，連續兩日，都唔見麵包妹，
今朝，終於鼓起勇氣問一問，原來麵包妹辭左職。
 
「噢！無麵包食。」火仔見到Cable個樣都估到係咩事。
 
「噢，無戲睇，咁去食煙啦。」Peter捉走左火仔。
 
就係咁，一日又開始。



 
做呀做，其實日復日都係咁，不過Cable今日硬係覺得差少少，結果，十二點，Cable唔係好頂得住
，落左去買咖啡。
 
點知，係樓下星巴克，就見到麵包妹，變左咖啡妹，除左套制服唔同左之外，一樣，臉上掛住幸福既
笑容。
 
「唔該…要杯Cappuccino……依，你咪係街口麵包鋪做既？」哇，Cable都撘訕得幾……硬夾…
 
「係呀，先生，我都認得你，你好鍾意食麵包架嘛。」麵包妹一邊找錢，一邊講。
 
Cable講：「你又知？」
 
「係呀，你朝朝揀麵包揀到好似煎牛扒咁，你一定對麵包好有要求。」哇…Cable滴一滴汗…好應棍
…而麵包妹繼續充滿住幸福既笑容，走去沖咖啡。
 
「渣…」咖啡機既聲音響過不停，麵包妹好認真咁沖緊咖啡，比起幸福既笑容，認真既樣一樣好睇。
咖啡已經沖好，麵包妹去到櫃面，拎比Cable。
 
「依，點解你唔做麵包鋪既？」見無乜人，幾悠閒，Cable繼續同麵包妹傾計。
 
麵包妹望一望四圍，見無乜人，又講：「嗯…因為我覺得係麵包鋪做已經唔幸福。」
 
「下，係麵包鋪做係幸福？」Cable心諗，麵包妹真知足。
 
「係呀，曾幾何時，我覺得每日都可以聞到最新鮮既麵包香，係件好幸福既事，所以我做麵包鋪…但
久而久之，我每朝聞，去到某一日，我覺得麵包唔再香啦…而我又覺得咖啡好香，覺得日日可以聞咖
啡，好幸福，咁，我咪轉工咯。」麵包妹繼續一臉幸福既笑容。
 
「咁依家咪幾好咯，搵到自己真係鍾意既。」Cable一邊飲住咖啡，一邊講。
 
「但係我係唔係真係覺得麵包唔再香？其實又唔係…呢幾朝無再聞到新鮮既麵包香…我又有D掛住…
你知唔知，嗅覺係最呃人既感覺，你明明知佢香，偏偏過左一排，你就會習慣，你就會覺得唔再香…
但其實，明明係聞緊同一種氣味…感覺一樣，感受卻不一樣，同樣的氣味，卻由幸福變不幸福…但離
開後，又覺得從前好幸福…」
 
「嗯…你好似仲係好掛住麵包…咁你有無諗過，返去麵包鋪做？」
 
「如果返去做，咪否定左我既離開既決定？」
 
呢一句，Cable大有一言驚醒之感。
 
Cable同麵包傾得投契，旁若無人。咁唔好彩，火仔同Peter咁蛇落街，見到晒。
 
Peter擔住口煙講：「Cable條友仔，有料到，一係唔出手，一出手，傾咁耐。」隔住大廈既玻璃，
都feel到兩人幾咁投契。
 



火仔一臉讚嘆：「真人不露相，露相非真人，原來係高手，失敬失敬。」
 
「凌晨全餐無走雞，嘻嘻。」

